
Dell’Aneide
Canto i.





101.




Lo cammino accossì secotiaro
Pe na via strettolella, che nce steva:
E pe na montagnella s’abbiaro,
Che Cartagene sotta le scopreva:
E stoppafatte tutte dui restaro
A lo gran cetatone, che pareva;
Ca no tiempo cafuorchie de pasture.
Palazze erano mò de ’Mperature.




102.




Spantato ammira Anea li gran portune,
La tanta gente, e le soperve strate,
Chi a le moraglie, e chi a li torriune
Se vedevano tutte affacennate:
Chi desegnanno và li palazzune
Co no surco, e chi prete spotestate
Và rotolanno; llà è lo Tribonale,
Chillo è lo Sieggio, e chillo è no Spetale.




103.




Chi, scavanno lo puorto a la marina,
Leva co zappe, e cùofane l’arene:
Sott’a chella montagna, ch’è vecina,
No Coliseo magnifeco nce vene.
E colonne de marmola chiù fina
Tagliano a chillo monte, e de le scene
E tale, e tanta la manefattura,
Che sarrà spamfio de l’archetettura.




104.




Accossì l’Ape quanno è primmavera,
O cacciano li figlie a sciauriare,
O lo mele ’ncaforchiano a la cera,
E all’autre danno ajuto a carriare.
O fanno da li cupe de carrera
Sbignare le vastarde, e a lavorare
Stanno tutte sollecete; e l’addore
De mele, e timo t’allecrea lo core.



O for-
C 3

